
Ágætu félagsmenn. 
Nú dregur að aðalfundi samtakanna sem við hyggjumst halda á haustdögum. Af 

ástæðum sem öllum eru ljósar hafa fundahöld fallið niður en nú er kominn tími til að hittast á 
ný, horfa yfir sviðið og taka afstöðu til mikilvægra mála sem framundan eru. 
Þrátt fyrir að ekki hafi verið hægt að halda fundi með formlegum hætti hafa samtökin verið að 
störfum allan tímann og fylgt eftir málum sem rétt þótti að sinna. Má segja að starfið hafi í 
öllum aðalatriðum snúist um að fylgjast með lagasetningu á Alþingi, rita umsagnir, mæta fyrir 
þingnefndum og eiga samskipti við þingmenn og ráðuneyti. Er þetta raunar einn mikilvægasti 
þátturinn í starfsemi samtakanna og ljóst að samtökin njóta viðurkenningar stjórnvalda og eru 
jafnan í hópi þeirra sem óskað er umsagna hjá. Rödd okkar fær því að heyrast þótt oft sé ekki á 
hana hlýtt að því marki sem við teljum rétt og eðlilegt. 
Við höfum ekki gefið umsagnir við öll mál sem til okkar hefur verið beint. Til þess höfum við 
ekki bolmagn og oft ástæðulaust að elta ólar við sum mál. Þar kann að vera um að  ræða mál 
einstakra þingmanna, jafnvel í stjórnarandstöðu sem fyrirfram má ætla að ekki fái framgang. 
 
            Þau mál sem hér má nefna sérstaklega eru eftirfarandi: 

1. Umsögn um þjóðgarðafrumvarp dags. 8. maí 2019.  

Frumvarpið var lagt fram af Guðmundi Inga Guðbrandssyni umhverfisráðherra. 
Samtökin höfðu áður sent umsögn um mál þetta, í nóvember 2018 en þar eð stjórninni 
þótt sú umsögn ekki hafa hlotið hljómgrunn var hún ítrekuð með frekari rökstuðningi 
og nánari vísan til einstakra greina frumvarpsins. Meginefni athugasemda okkar laut að 
nýrri heimild til eignarnáms innan þjóðlenda sem til stóð að veita Þjóðgarðastofnun. 
Gerð var athugasemd við svokölluð umdæmisráð sem ekki gerðu ráð fyrir aðild 
landeigenda svo og við heimildir stofnunarinnar til að loka svæðum að eigin geðþótta. 
Frumvarp þetta dagaði uppí í meðförum þingsins og  náði ekki fram að ganga. 

2. Umsögn um aðgerðaáætlun í jarðamálum, dags. 21. október 2019. 
 
Aðgerðaráætlunin var þingsályktunartillaga lögð fram af nokkrum 
framsóknarþingmönnum. Í aðgerðaáætluninni var gert ráð fyrir auknum ríkisafskiptum 
við eigendaskipti, flokkun jarðeigna í ákveðin hólf, nýju skráningar og leyfaferli, 
uppfærslu fasteignamats og lánasjóði vegna jarðakaupa. Taldi stjórn samtakanna öll 
ákvæði þingsályktunartillögu þessarar landeigendum frekar til tjóns en gagns og þau 
væru til þess fallin að draga úr stjórnarskrárbundnum eignarréttindum landeigenda. 
 
Málið dagaði uppi. 
 

3. Umsögn um breytingu á þjóðlendulögum dags. 2. desember 2019.  

Frumvarpið var  lagt fram af Katrínu Jakobsdóttur forsætisráðherra. LLÍ mótmælti 
þessari lagabreytingu sem veitti ríkinu rýmri heimildir til að endurupptaka mál sem 
dæmt hafði verið í. Við töldum þá heimild óþarfa, ríkisvaldið hefði fengið sitt tækifæri 



og rétt væri að láta staðar numið. Lagabreytingin var engu að síður samþykkt og hefur 
ríkisvaldið þegar stofnað til málareksturs á grundvelli þessarar heimildar. 
Frumvarpið var samþykkt þann 6. maí 2020 sem lög nr. 34/2020 
 

4. Umsögn um frumvarp um eignarráð og nýtingu fasteigna dags. 21. maí 2020.  

Frumvarpið var  lagt fram af Katrínu Jakobsdóttur forsætisráðherra Hér voru lagðar til 
breytingar um heimildir erlendra aðila til að eiga hér fasteignaréttindi. Samtökin lögðust 
ekki gegn því að settar væru almennar og gegnsæjar reglur enda gerir stjórnarskrá ráð 
fyrir því að slíkt sé unnt innan vissra marka. 
Allt að einu lögðumst við gegn fjölmörgum öðrum ákvæðum frumvarpsins m.a. löngu, 
flóknu og umsvifamiklu umsóknarferli við aðilaskipti að fasteignum í jarðalögum, 
skorti á fyrirsjáanleika, stærðarmörk, fyrirkomulag forkaupsréttar og 
eignarnámsheimildir. 
Frumvarpið var samþykkt með lítilsháttar breytingum þann 29. júní 2020 sem lög 
85/2020.  
 

5. Umsögn um frumvarp til breytinga á lögum um náttúruvernd dags. 30. 
nóvember 2020.  

Frumvarpið var lagt fram af Guðmundi Inga Guðbrandssyni umhverfisráðherra. Í 
umsögn LLÍ var ekki lagst gegn heimildum um friðlýsingu á landi sem alfarið væri í 
eigu ríkisins. Hins vegar var á það bent að friðlýsingarmál ættu ætíð að fara í 
eignarnámsferli þegar aðrir eigendur væru en ríkið. 
Frumvarp þetta var samþykkt lítillega breytt þann 10. febrúar 2021 sem lög 6/2021.  
 

6. Umsögn um frumvarp um hálendisþjóðgarð. Mál 367( 2020-2021) 

Frumvarpið var lagt fram af Guðmundi Inga  Guðbrandssyni. Samtökin töldu 
frumvarpið ótímabært og ekki nægilega undirbúið. Óvíst væri hvort hér væri um að ræða 
bestu aðferðina til að vernda náttúru landsins, stjórnsýslan væri flókin og ekki heppileg. 
Hafa þyrfti í huga að eigendur lands væru jafnan bestu vörslumenn þess. 
Frumvarpið náði ekki fram að ganga en er nú í farvatninu í breyttri mynd. 
 

7. Umsögn um frumvarp til breytinga á ýmsum lögum um eignarráð og nýtingu 
fasteigna dags. 3. júní 2022. 

Frumvarpið var  lagt fram af Katrínu Jakobsdóttur forsætisráðherra. Hér var safnað 
saman lagabreytingum úr ýmsum áttum. Ákvæði um rýmkun á heimildum sameiganda 
að óskiptri sameign þótti LLÍ til bóta þótt þau leysi ekki vandamál sérstakrar sameignar 
enda þar erfitt og flókið viðfangsefni eignarréttar. Breytingin var í anda þeirra reglna 
sem gilda um fjöleignarhús. 
Á hinn bóginn mótmæltu samtökin hugsanlegum breytingum á skráningu og mati 
fasteigna, um merkjalýsingu og nýja stétt manna til að annast gerð merkjalýsinga.  
Frumvarpið var samþykkt aðeins breytt þann 15. júní 2022 en hefur ekki fengið númer 
ennþá.   

 
Stjórn Landssamtakanna hefur rætt sérstaklega vandamál sem uppi eru varðandi 

lausagöngu búfjár en þar virðast hafa verið gerðar grundvallarbreytingar sem þingmenn hafi 
ekki áttað sig á og ekki voru til umræðu við umfjöllun þingsins. Rekast þar á tvenn lagaákvæði 
sem virðast ósamrýmanleg og fara gegn þeim reglum sem  eftir hefur verið farið um langa hríð. 



Hefur matvælaráðneytinu verið ritað bréf og óskað eftir viðræðum um úrlausn á þessu máli svo 
því ófremdarástandi sem uppi er megi ljúka á sanngjarnan og eðlilegan hátt. 

Svo sem af framangreindu má sjá eru verkefni Landssamtaka landeigenda ærin. 
Fjárhagur okkar er þröngur, einungis lág félagsfjöld en ekki önnur framlög. Við þurfum því að 
sníða okkur stakk eftir vexti en teljum að aðhald við framkvæmdavaldið og löggjafarvaldið sé 
á meðal þess sem mikilvægast er þótt það fari ekki alltaf hátt í fjölmiðlum. 

